
Тақризи расмӣ
ба диссертатсияи Ҷалилова Анварбӣ Неъматовна дар мавзӯи «Унсурҳои 
забони омиёна дар ашъори Ашӯр Сафар» барои дарёфти дараҷаи илмии 
номзади илми филология аз рӯйи ихтисоси 10.02.01 - Забони тоҷикӣ.- 
Душанбе, 2023,-156 саҳ.

Диссертатсияи номзадии Ҷалилова Анварбӣ Неъматовна «Унсурҳои 
забони омиёна дар ашъори Ашӯр Сафар» ба яке аз мавзуъҳои мубрами 
забоншиносии муосири тоҷик бахшида шуда, муаллифи он кӯшидааст 
зимни баррасии ашъори шоири соҳибсабки тоҷик Ашӯр Сафар вежагиҳои 
маъноиву сохторӣ ва услубии вожаҳои омиёнаро дар забони тоҷикй 
нишон диҳад.

Дар муқаддима аҳаммияти мавзуъ, дараҷаи омӯзиши мавзуъ, 

сарчашма, ҳадаф ва вазифаҳои таҳқиқ, асосҳои назарӣ, методологии 

таҳқиқ, навгониҳои илмӣ, арзиши амалии таҳқиқ, сохтор ва тасвиби 

диссертатсия баррасӣ гардидаанд.
Боби аввали диссертатсия «Унсурҳои омиёна ва мавқеи онҳо миёни 

дигар калимаҳои забон» унвон гирифта, аз 4 фасл иборат шудааст.
Дар нахустфасли рисола «Мулоҳизоти муқаддимотӣ» аз умумияту 

тафовути вожаҳои забони адабӣ аз омиёна ва нақши калимаҳои шевагӣ 
дар рушди забони адабӣ, андешаҳои муҳаққиқон дар ин хусус баҳс рафта, 
муаллиф яке аз сарчашмаҳои асосии ғаномандии забон будани шеваро 
бори дигар таъкид намуда, хостааст ин ҳамаро дар ашъори яке аз 
хушқаламони муосире бубинад, ки дур аз назари таҳқиқ мондааст.

Дар воқеъ то ибтидои асри XIX дар забони адабӣ истифодаи 
калимаю ибораҳои душворфаҳми арабии ба омма номафҳум, услуби 

махсуси суханбозӣ, ибораороиҳои сунъӣ маъмул буд. Аз охирҳои ин сада 
бо ташаббуси маорифпарварон бо сардории Аҳмади Дониш ин ҷараён 

торафт заиф гардида, раванди ба забони мардум наздик гардонидани 
забони осори бадеӣ қувват гирифт ва дар асри XX корбасти унсурҳои 
омиёна интишор ёфта, намунаи он ба эҷодиёти қариб ҳама адибон роҳ 
ёфт. Вале саркардагоне чун устод С. Айнӣ дар ин ҷода риояи эътидолро

низ талаб мекарданд. Аз ин ҷост, ки масъалаи омӯзиш ва пажӯҳиши 
ифодаҳои халқӣ ва вожаҳои омиёна дар забони тоҷикӣ яке аз 
сарчашмаҳои асосии инкишофи захираи луғавии забони адабии тоҷик 
қарор гирифт.

Ба ақидаи муҳаққиқ тафовути забони адабӣ аз вожаҳои омиёна 
(гуфтугӯйӣ) дар он аст, ки забони адабӣ доираи истеъмоли фарох, 
шаклҳои мубодилаи афкор ва тарзи ифодаи васеъ дошта, дар ҳамаи 
соҳаҳои ҳаёти иҷтимоӣ, сиёсӣ, иқтисодӣ ва мадании халқ густариш 
меёбад. Чунин унсурҳо дар баробари калимаҳои забони адабӣ асосан дар 
асарҳои бадеӣ ва публитсистӣ мавриди истифода қарор мегиранд. 
Унсурҳои омиёна суханҳои саҳеҳу пурмаъно ва ифодаҳои дилчаспанд, ки 
аз забони мардум пайдо шудаанд ва онҳоро ҷамъоварӣ, таҳқиқ ва 
интишор додан ба манфиати кор хоҳад буд.

Пажӯҳишгар бар он аст, ки “Забон ва услуби баёни ҳар як шоир ба 
забондонӣ ва маҳорати адабии ӯ вобастагӣ дорад. Ашӯр Сафар низ дар «
эҷод намудан услуби хосси худро дорад, чунки бо маҳорати суханофарини 
худ дурдонаҳои халқро суфта намуда, тавонистааст, ки тавассути назмаш 
ба хонандагон ғизои маънавӣ диҳад”[Дисс. с. 18]. Маҳорати баланди 

интихоб ва истеъмоли унсурҳои омиёна аз ҷониби шоир инчунин дар 
ашъораш барҷаста зоҳир шудааст, ки воқеаҳо ва лаҳзаҳои зиндагии 
мардуми кӯҳистони ҷанубро бо тарзи суханрониашон бо малакаи 
беҳамтову баланди шевашиносӣ, мавридшиносонаву устокорона, аксаран 
тозапардозона инъикос намуда, ҷазобияташонро нишон дода 
тавонистааст.

Ҷалилова А. Н. таркиби луғавии ашъори ин шоирро аз лиҳози 

маънову тобишҳои услубӣ ба се- вожаҳои ифодагари мафҳумҳои 
предметӣ, хешутаборӣ ва сифатӣ ҷудо намуда, дар се фасли алоҳида ба 
таровати сухан даровардааст. Дар ин фаслҳо тахдили вожаҳое чун чалак, 
чиғ, курчак, чапар, чағдон, чак-чак, фара//фарах, лош, хардумкаҳ, суқ, 
шал, чоқ, шикоф, рупакӣ, қимоб, бӯлак, даф, чочак, мос, чол, бурут, пӯч, 
хара, ғавҷак, савғо, далла, патак, думбра, лақаб, чар, каппа, қамиш, қиёғ, 

қоп, адир, чул, чала, фукдарҳаво, буғма, кӯрак, пӯстак, пакар, дадо, 
момандар, башаст, лоло, беҳанг, алохон, буқ, хира, қоқ, шалпар, чақон 
муаллифро ба хулосае расонидааст, ки доираи истеъмоли вожаҳои 
омиёнаи ифодакунандаи мафҳумҳои предметӣ, дар ашъори адиб 
нисбатан васеътар буда, аксарияти онҳоро калимаҳое ташкил медиҳанд, 
ки аз рӯйи пайдоишашон омиёна, арабӣ ва туркӣ буда, миёни мардуми 
Хатлонзамин серистеъмоланд ва А. Сафар онҳоро барои пуробуранг 
баромадани сухан дар гӯйиши мардумӣ бинобар чун дурдонаи 
арзишманди забон хидмат карданашон корбаст намудааст. Дар ашъори 
шоире чун Ашӯр Сафар фаровон будани унсурҳои омиёна табиист, зеро 
вай шоири мардумисту мавзӯи эҷодиёташ халқист. Аз ин ҷост, ки 
таваҷҷӯҳи шоир ба вожаю таркибҳои ифодагари номи предмет, 
муносибатҳои хешутаборӣ ва сифатӣ хеле зиёд аст.

Таҳлили мисолҳо хубу илмӣ ва амиқанд, вале андешаи муаллиф оид 
ба пайдоишу маънидоди баъзе калимаҳо ба мисли чол, савғо, патак, чӯл, 
қоқ баҳснок менамоянд. Масалан, вожаи савғо на туркӣ, балки суғдист, 
патак шояд ихисоршудаи пайтаг(к) ё пойтаг(к) бошад.

Боби дуюм “Хусусиятҳои маъноӣ ва сохтории унсурҳои забони 
омиёна дар ашъори Ашӯр Сафар” фарогири се фасл буда, дар он баррасии 
вожаву таркибҳои баёнгари амалу ҳолат, вожаҳои бо пасванди ч-ак» 
сохташуда ва таркибу ибораҳои баёнгари маъноҳои қабеҳ баррасӣ 
шудаанд. Зеро тавре ки ишора меравад, вожаву таркибҳои баёнгари амалу 
ҳолат дар ашъори шоир баробари калимаҳои ифодакунандаи мафҳумҳои 
предметӣ ва аломату хусусият кор фармуда шудаанд.

Дар фасли якуми ин боб, ки “Вожа ва таркибҳои баёнгари амалу 

ҳолат” ном гирифтааст, диққати унвонҷӯро вожаву таркибҳои баёнгари 
амалу ҳолат дар ашъори шоир баробари калимаҳои ифодакунандаи 
мафҳумҳои предметӣ ва аломату хусусият ба худ кашидаанд. Табиист, ки 
мардум барои ифодаи эҳсосоти ҳаяҷон баробари ҳиссаҳои дигари нутқ ба 
феъл низ бисёр муроҷиат менамоянд, зеро он имкони зиёди ҳаяҷонбахшӣ, 
барҷастагии хусусияти тасвирй, сермаъноӣ ва муассириро дорост. Бинобар 

з 



он дар диссертатсия феълҳои ифодагари амалу ҳолате баррасӣ шудаанд, ки 
шоир дар ашъори худ барои тасвири рафтору кирдор ва амалиёти афроди 
алоҳида интихоб намудааст. Барои ин шоир вожаю таркибҳои фучидан, 
қучидан, ҷафидан, кинғола кардан, аёс шудан, каштал гирифтан, роҳӣ шудан, 
ғун шудан, силтав задан ва ғ.-ро ба кор гирифтааст.

Мусаллам аст, ки пасвандҳо яке аз асоситарин ва сермаҳсултарин 
воситаҳои калимасозӣ маҳсуб меёбанд ва пасванди шаклсозу калимасози “- 
ак” аз он ҷумла мебошад. Мутаассифона доир ба вежагии морфологии ин 
пасванд то ба наздикӣ ақидаи ягона мавҷуд набуд. Ҳамин нуктаро ба 
эътибор гирифта, муаллифи рисола кӯшидааст, дар фасли дуюми боби 
мазкур вежагиҳои ин пасвандро нишон диҳад. Унвонҷӯ бар он аст, ки 
“пасванди «-ак» сермаъно, муштараквазифа буда, нақши он дар осори 
шоир хел назаррас мебошад ва ҳамчун пасванди калимасозу шаклсоз дар 
сохтани исм, сифат, зарф иштирок карда, барои ҷилоҳои услубӣ ва оҳангу 
тобишҳои омиёна истифода гардидааст. Дар диссертатсия вожаҳое, ки бо♦ 
ин пасванд сохта шудаанд, ҳиссиётҳои гуногуни эмотсионалиро ифода 
намудаанд, муфассал баррасӣ гардидаанд. Вале калимаҳои ҳушт ва 
ҳуштакро синоним ҳисобидан шояд раво нест.

Яке аз ҷолибии пажӯҳиши мазкур дар он аст, ки муҳаққиқ маъмулан 
гунаҳои модаҳои таҳлилиро манзур доштааст. Масалан: “Калимаи ҷебак 

шакли омиёнаи ҷдя^Сдар маънои дуюмаш, ҷайб гиребонро ва бағалро низ 
ифода мекунад) буда, лекин дар забони муосири тоҷик муродифаш киса 
мебошад. Вожаи киса дар осори классикӣ муродифи ҳамён, халтача буда, 
барои нигоҳ доштани пул истифода мешуд”[Дисс.,с. 86]. Ба унвончӯ 
муяссар шудааст нишон диҳад, ки пасванди “ак” дар забони тоҷикӣ ҳам 
хусусияти калимасозӣ ва ҳам шаклсозӣ дорад.

Сеюмин фасли боби дуюм ба таҳлили “Вожа, таркиб ва ибораҳои 
баёнгари маъноҳои қабеҳ” махсус гардидааст. Ашӯр Сафар низ чун 
адибони дигар қариб ба тамоми таркиби луғавии забон, аз ҷумла ба 
вожаву таркиб ва ибораҳои дуруштмаънову қабеҳ рӯ оварда, эҳсосоти 
манфии худро аз тариқи корбурди онҳо иброз доштааст. Ӯ маъмулан 

4



рафтору кирдори шахсонеро зери танқид қарор медиҳад, ки гуфтору 
кирдорашон ношоям аст. Мундариҷаи таркиб ва ибораҳои баёнгари 
маъноҳои манфии дар рисола таҳқиқшуда шаҳодат медиҳанд, ки ин 
мавзуъ фароху доманадор буда, шоир бо услуби тезу тунд фикри худро 
байён намуда, дар баробари дигар шоирон дар ин самт ҷойгоҳи хосе 
пайдо кардааст.

Қабеҳвожаҳои ашъори Ашӯр Сафар гуногунсохту 
мухталифқолабанд ва Ҷалилова А. Н. бештар аз 50 шумораи онҳоро аз 
диди таҳқиқ гузаронидааст, ки аз лиҳози дираву дараҷаи истеъмол чанде 
хусусияти умумиистеъмолӣ доранду гурӯҳи дигаре хоси маҳаллу шеваанд 
ва сеюмӣ бо ҷанбаи инфиродашон маълуманд.

Дар баъзе мавридҳо шоир ҳангоми таҳқир намудани шахсе, ки 
дорои хислатҳои бади инсонӣ мебошад, бо қаҳру хашм сифатҳои 
ҳайвонотро ба он нисбат медиҳад, ки ин тамоюл дар забони адабиёти 
бадеӣ низ дида мешавад. »

Боби III таҳти унвони “Фразеологизм ва зарбулмасалу мақолҳо дар 
ашъори Ашӯр Сафар” ҷойгири диссертатсия гардидааст. Муаллиф ба 
нақша гирифтааст, ки дар 5 фасли он қазияҳои фразеологияи тоҷикро дар 
мисоли ашъори мавриди назари шоир Ашӯр Сафар ҳаллу фасл намояд. 
Бо ҳамин мақсад суханро аз мулоҳизаҳои муқаддамотӣ оғоз бахшида, дар 
ду фасли баъдина ба ибораҳои фразеологӣ ва зарбулмасалу мақолҳои 

ашъори шоир назар андохтааст.
Боби мазкур ҳаҷман кам бошад ҳам, ба яке аз мубрамтарин ҷанбаи 

эҷодиёти шоир оид аст. Бояд қайд кард, ки дар забоншиносии тоҷик 
бештар ҷиҳати амалии фразеология омӯхта шудааст ва ҳанӯз қазияҳои 

зиёди нокушода дорад. Масалан, мансубияти зарбулмасалу мақол ба ВФ 
ва унвони онҳо. Гап дар ин аст, ки зарбулмасалу мақол номи жанрҳои 
адабианд, вале алҳол дар забоншиносӣ истилоҳи махсуси лингвистии 
худро надоранд ва бояд сари ин масъала андешид. Ба пиндори мо 
зарбулмасалу мақолро чун таъбиру ҳикмат роиҷ намуда, ба ин ду истилоҳ 
ҷанбаи лингвистӣ бахшидан мувофиқи мақсад аст(Ниг. Шокиров Т. С.

Фразеологияи тоҷик.- Хуҷанд: Дабир, 2020.- С.78). Бинобар он 
пажӯҳишгар дар мисоли ашъори Ашӯр Сафар ба фразеологияи тоҷик 
назари тоза андохтааст.

Фасли дуюми охйрин боби рисоларо муаллиф “Воҳидҳои 
фразеологӣ” номгузорӣ карда, дар он баробари ВФ-и омиёна(акси калла 
дар шӯрбо, нафси бад- балои ҷон) унсурҳои адабии фразеологизмро 
(шаҳди бахт, чун лашкари морон ) низ баррасӣ намуда, ба натиҷае 
расидааст, ки “воҳидҳои фразеологӣ дар қолабҳои пешояндӣ ва ҳамроҳӣ 
сохта шуда ва қисми зиёди онҳоро воҳидҳои фразеологии пешояндӣ 
ташкил медиҳанд”[Дисс. с. 115].

Фасли сеюми ҳамин боб ба таҳлили ибораҳои фрезологии изофӣ оид 
шудааст. Шиносоӣ бо ашъори Ашӯр Сафар шаҳодат медиҳад, ки шоир 
чун донандаи хуби беҳтарин дурдонаҳои мардумӣ ибораҳои рехтаву 
таъбирро хеле устодона бо мазмуни барҷаста ва обуранги ҷаззоби 
шоирона ба кор гирифта, услуби хешро падид овардааст ва онҳоро 
муҳаққиқ ба диди назар гирифтааст(боди ғам, абри ғам,). Бояд қайд кард, 

ки шоир гоҳо калимаҳои ифодагари моддиётро бо вожаҳои баёнгари 
маънавиёт ҳамнишин кардааст(боди ғам, абри ғам, тифли армон ва ғ.), ки 

дар забон рухдоди нодир маҳсуб меёбад.
Ибораҳои фразеологии феълӣ фасли чаҳоруми боби сеюмро ташкил 

додаанд. Ҷалилова А. Н. бар он аст, ки шоир нисбат ба ибораҳои 

фразеологии изофӣ, ба ибораҳои фразеологии феълӣ(гап пухтан, гап 
кофтан, рӯй турш кардан, ҷон кандан ва ғ.) бештар таваҷҷуҳ зоҳир 
кардааст, ки онҳо аз ҷиҳати ифодаи маъно ба соҳаҳои гуногуни зиндагӣ 
алоқаманд буда, амалиёти гуногуни одамонро бештар бо қолаби 
ибораҳои содда ифода намудаанд.

Дар охирон фасли боб ва рисола муаллиф вежагиҳои маъноиву 
бадеии зарбулмасал ва мақолҳои ашъор Ашӯр Сафарро баррасӣ кардааст. 
Дар ин қисмати кор шумораи зиёди зурбулмасалу мақоли 
маҳаллиро(Гунҷишкбача ба очааш ҷив-ҷив ёд медиҳад, Зоғи сияҳ ба 

шустан сафед намешавад, Ҷав зи ҷав дар киштаҳо гандум зи гандум 

бидраванд, Бо баде гардӣ - баде, бо некҳо неку шавӣ, «Аз паи ҳар шодӣ 
бувад ғам» ва ғ.) аз ашъори мавриди таҳқиқ барчида таҳлил намудааст.

Зарбулмасал ва мақолҳои баррасишуда шахсро ба чунин хулоса 
метавонад биорад, ки ин' воситаи забон маҳсули тафаккури соҳибони 
асили забони ноби тоҷикианд, аммо бо мурури замон онҳоро шоирон ва 
нависандагоне чун Ашӯр Сафар, ки “оинадорони забон” сифаташон 
мекунанд, интихоб намуда, суфтаву сайқал дода, дар ашъори худ ҷой 
додаанд. Дар натиҷа бархе дар айни ҳол фармудаҳои бузургони илму адаб 
маҳсуб меёбанд, ки ин аз ягонагии забони адабӣ ва омиёна дарак медиҳад. 
Аз ҷумла шоири мавриди назар онҳоро айнан, бо тағйироти шаклӣ ва 
маъноӣ бо мақсади гуногуну таровати мухталиф ба қалам кашида, чун 

воситаи баланди баёни фикри бадеӣ ба ҷило даровардааст.
Хулосаи диссертатсия дар 10 банди ягонаи маъноиву мантиқӣ 

ҷамъбаст гардида, натиҷагириҳои унвонҷӯро доир ба мақоми унсурҳои 
луғавии омиёна дар ашъори Ашӯр Сафар инъикос менамояд. Дар воқеъ,- 
хулоса кардааст муаллиф,- шоири халқӣ Ашӯр Сафар эҷодгари ҳақиқӣ, 
соҳибхирад, ифодагари орзую омоли халқ астЩисс., с. 139]. Азбаски 
ашъори Ашӯр Сафар бо забони содаву равон ва рӯҳу оҳанги халқӣ эҷод 
шудааст, табиист, ки миқдори зиёди таркиби лугавии ашъорашро калима, 
таркиб ва ибораҳои омиёна (халқӣ-гуфтугӯйӣ) ташкил додааст. Ифодаю 
вожаҳои омиёна маъмулан дар осори дорои мазмуни ҳаҷвидошта 

истифода гардида, дар офаридаҳои адиб омили муҳими обуранги бадеӣ 
бахшидан дар тасвир шудаанд. Корбасти чунин унсурҳо барои халқию 
оммафаҳм ва муассиру образнок намудани офаридаи шоир саҳми бориз 
доранд.

Вожаву унсурҳои луғавии омиёнаи ашъори ин шоир собит сохтааст, 
ки Ашӯр сафар дар рушди забони адабӣ-гуфтугӯйӣ саҳми бориз 
гузоштааст.

Дар натиҷаи таҳлилу хулосаҳои диссертатсия муаллиф оид ба 
истифодаи амалии натиҷаҳои таҳқиқот 5 тавсияву пешниҳоди илмию 

методӣ ва таълимии мушаххасро манзур доштааст, ки ҳамагӣ барои 

тарғиби забони адабии тоҷикӣ ва унсурҳои гуногуни луғавии он, 
посдошти забон ва ёдгориҳои адабии мо мусоидат мнамоянд.

Феҳрасти адабиёти диссертатсия фарогири 130 адабиёти матбуъ 
буда, манбаъҳои асосӣ ва зарурии илмиву назариявиро оид ба мавзуъ 
дар бар гирифтааст.

Автореферат ва 7 мақолаи чопкардаи муаллиф мазмун ва муҳтавои 

асосии диссертатсияро ифода мекунанд.
Муҳтавои илмию тадқиқотии диссертатсия ҷавобгӯи талаботи 

кунунии КОА Ҷумҳурии Тоҷикистон аст.
Нуктаҳои алоҳида ва натиҷаҳои таҳқиқро метавон ҳангоми ташкил 

ва гузаронидани дарсу машғулиятҳо аз фаннҳои тахассусӣ, ба монанди 
вожашиносӣ, таҳлили матни бадеӣ, услубшиносӣ, таърихи забони адабӣ, 
шевашиносӣ ва таҳқиқоти гуногуни илмӣ истифода бурд, ки аз 
мукаммалии кор далолат медиҳанд.

Вале дар раванди ошноӣ бо диссертатсияи мазкури Ҷалилова А. Н. 
баъзе норасоиҳо низ ба назар намуданд, ки иброзашон барои фаъолияти 
минбаъдаи муҳаққиқи ҷавон судманд менамояд:

1. Ҳангоми таҳлили дараҷаи таҳқиқи мавзуъ хронология риоя 
нагаштааст, масалан, таҳқиқоти Н. Маъсумӣ баъди таҳлили 
асарҳои Ш. Рустамов, Р. Ғаффоров, Б. Камолиддинов, Ҳ. 

Маҷидов ва X. Кабиров оварда шудааст;
2. Ҳамаи фаслҳо хулосаи мушаххас доранд, дар сурати бо хулоса 

анҷом додани бобҳо натиҷаи пажӯҳиш беҳтар намоён мешуд;
3. Истилоҳоти куҳна истифода шудаанд, ба мисли лексикология, 

диалектология (с. 6) ва ғ.;
4. Гоҳо айни як истилоҳ бо гунаҳои мухталиф истифода шудаанд: 

асосҳои назарӣ -асосҳои назариявӣ(с. 7); илми филология-илмҳои 
филология(9);

5. Такрори фикр роҳ ёфтааст(5,27, 39, 56, 98);
6. Талаботи нигориши адабиёти феҳраст гоҳо риоя нашудааст(№ 

25, 37, 87, 96, 117);

7. Чумлаҳои таҳрирталаб ба назар расиданд( с. 4, 8,46, 84,109 ва ғ).
8. Ғалатҳои имлоию китобатӣ ва техникӣ (с. 7, 20, 61, 91, 106, 129 ва

ғ.).
Бояд қайд кард, ки эроду дархостҳои мазкур ислоҳпазир буда,

арзиши илмии диссертатсияро кам намекунанд.
Бинобар он бо дарназардошти нуктаҳои илмии диссертатсияи

мавриди тақриз метавон гуфт, ки он таҳқиқоти комилан анҷомёфта буда,
ба талаботи Низомномаи намунавии КОА ҶТ оид ба Шӯрои
диссертатсионӣ ва бандҳои 31-35-и Тартиби додани дараҷаҳои илмӣ, ки
бо қарори Ҳукумати Ҷумҳурии Тоҷикистон аз 30- июни соли 2021, таҳти
№267 тасдиқ гардидаанд, ҷавобгӯ мебошад.

Муаллифи диссертатсия Ҷалолова Анварбӣ Неъматовна сазовори
ба ӯ дода шудани дараҷаи илмии номзади илми филология аз рӯйи
ихтисоси 10.02.01- Забони тоҷикӣ мебошад.

Муқарриз:
доктори илми филология, профессори
кафедраи забони тоҷикӣ, бизнес ва сиёсати
Тоҷикистон (^^/^Шокиров Туграл Сироҷович

Суроға: 735700, Ҷумҳурии Тоҷикистон, ш. Хуҷанд

Суроғаи электронӣ: Е-шай: з11ок1гоу1953@та11. ги

Телефон: (+992) 92 634 51 00

Имзои д. и. филол^Ж С. Шокировро тасдиқ менамоям.

Сардори раёсати кадрҳ^^^^Ь^

ва корҳои махсуси ДДҲБСТ Мирпоччоев И. Ҳ.
« 2» феврали соли 2023

